

КОМИ РЕСПУБЛИКАСА ОЛАНПОДУВ ЁРДЛÖН ШУÖМ

«Оланiн кыпöдöм либӧ ньöбöм вылö социальнöй мынтöмъяс йылысь» Коми Республикаса Оланпас олöмö пöртан мераяс йылысь» Коми Республикаса Веськöдлан котырлöн 2007 во урасьöм тöлысь 20 лунся 32 №-а шуöмöн вынсьöдöм Торъя категория гражданалы оланiн кыпöдöм либӧ ньöбöм вылö социальнöй мынтӧмъяс сетан пöрадоклöн да условиеяслöн 13 пунктса 2 пунктувлысь оланподувлы лöсялöм йылысь Гражданка Екатерина Владимировна Буглаклöн норасьöм кузя делö йылысь
Сыктывкар                                                       2012 вося рака тöлысь 14 лун

Коми Республикаса Оланподув Ёрд, кöні веськöдлысьнас вöлі В.В. Кретов, ёрдысьяснас М.Г. Агранович, Д.Н. Басманов, А.В. Проскуров, П.Ф. Пунегов,

кöні участвуйтісны гражданка Е.В. Буглак, шыöдчысьöс петкöдлысь Ю.О.Безносикова, Коми Республикаса Веськöдлан котырöс петкöдлысьяс Коми Республикаса Юралысьлöн да Коми Республикаса Веськöдлан котырлöн Канму-инöда веськöдланiнса сьöмкуд да гражданскöй оланпастэчас юкöнысь консультант-эксперт – Г.В. Машукова, Коми Республикаса архитектура, стрöитчöм да коммунальнöй овмöс министерстволöн юридическöй удж секторöн веськöдлысь – Е.И. Колегов, Коми Республикаса Прокуратуралöн Федеральнöй оланпастэчас збыльмöдöм бöрся дöзьöр кузя веськöдланiнса юкöнлöн шöр прокурор – А.В. Юдин,
Коми Республикаса Оланподувлöн 96 статьяса коймöд юкöн вылö, «Коми Республикаса Оланподув Ёрд йылысь» Коми Республикаса Оланпаслöн 3 статьяса медводдза юкöнысь 2 пункт вылö, 32, 90, 91, 92 да 93 статьяяс вылö мыджсьöмöн,

восьса ёрд заседание вылын видлалiс «Оланiн кыпöдöм либӧ ньöбöм вылö социальнöй мынтöмъяс йылысь» Коми Республикаса Оланпас олöмö пöртан мераяс йылысь» Коми Республикаса Веськöдлан котырлöн 2007 во урасьöм тöлысь 20 лунся 32 №-а шуöмöн вынсьöдöм Торъя категория гражданалы оланiн кыпöдöм либӧ ньöбöм вылö социальнöй мынтöмъяс сетан пöрадоклöн да условиеяслöн 13 пунктса 2 пунктувлысь оланподувлы лöсялöм йылысь делö.

  Видлалöмлы помканас лои гражданка Е.В. Буглаклöн норасьöм сы кузя, мый социальнöй мынтöмъяс индан пöрадок серти сетöмöн лоис дзескöдöма сылысь социальнöй мынтöмъяс тырвыйö босьтöм вылö инöдкöд йитчӧм оланподув гарантияяс.

Видлалöмлы подувнас лоис гöгöрвотöмлун сы кузя, лöсялö-ö нормативнöй положениеыс, мый серти вензьöны, Коми Республикаса Оланподувлы.

Ёрдысь-докладчик М.Г. Аграновичöс кывзöм бöрын, корöм йöзöс кывзöм бöрын, сетöм документъяс да мукöд материал видлалöм бöрын Коми Республикаса Оланподув Ёрд 

п а с й и с:

1. «Оланiн кыпöдöм либö ньöбöм вылö социальнöй мынтöмъяс йылысь» Коми Республикаса Оланпас олӧмӧ пӧртан мераяс йылысь» Коми Республикаса Веськöдлан котырлöн 2007 во урасьöм тöлысь 20 лунся 32 №-а шуöмöн вынсьöдöм Торъя категория гражданалы оланiн кыпöдöм либö ньöбöм вылö социальнöй мынтöмъяс сетан пöрадоклöн да условиеяслöн 13 пунктса 2 пунктув серти (Коми Республикаса Веськöдлан котырлöн 2008 во кöч тöлысь 12 лунся 245 №-а шуöм редакцияын) (водзö – Пöрадок) гражданалы, кодъясöс сувтöдöма олан условиеяс бурмöдöм могысь оланiн кыпöдöм либö ньöбöм вылö субсидияяс (социальнöй мынтöмъяс) босьтан учёт вылö, социальнöй мынтöмъяс вичмöдöны да арталöны ӧнiя оланiн дорö содтöдöн, олан жырсö кö ньöбöма (кыпöдöма) содтӧдӧн гражданалӧн канму либӧ муниципальнöй оланiн фондлöн керкаясын асэмбур инöд серти либö медалан сёрнитчöм кузя оланiн дорӧ, - оланiнлöн öтувъя ыдждалысь социальнöй нормаяс босьтöмöн, сэтысь канму либӧ муниципальнöй оланiн фондлöн керкаясын асэмбур инöд серти либö медалан сёрнитчöм кузя ӧнiя оланiнлысь öтувъя ыдждасö чинтöмöн.

Тайö делö кузя шыöдчысь – гражданка Е.В. Буглак олiс öтлаын семьяыскöд, сы лыдын – Л.П. Буглак, И.В. Буглак, Е.В. Буглак, С.В. Андреева да С.М. Андреева, Коми Республикаса Веськöдлан котырлöн 2008 во рака тöлысь 28 лунся 65 №-а шуöмöн тупкыны лыддьöм Коми Республикалöн «Сосногорск» муниципальнöй районса Иванъёль посёлокын. Семьялöн мöдлаö овны мунöмкöд йитöдын налы оланiн кыпöдöм вылö Коми Республикаса архитектура, стрöитчöм да коммунальнöй овмöс министерствоöн 2008 вося вöльгым тöлысь 12 лунö вöлi вичмöдöма социальнöй мынтöм семьялысь Сосногорск карын мöд олан жырсö, мый эм, артыштöмöн индöм мындаын. Шыöдчысьлöн мамыс Л.П. Буглак шыöдчис муниципалитетса администрацияö тырвыйö да 5 морта семья вылö 90 квадратнöй метр öтувъя ыджда оланiнлöн донкöд öткодь мындаын социальнöй мынтöм вичмöдöм йылысь шыöдчöмöн. Муниципальнöй районса администрациялöн 2010 во рака тöлысь 18 лунся Б-45 №-а письмööн, Правилöяслöн 13 пунктса 2 пунктулысь положениеяяс вылö ыстысьöмöн, корöмсö збыльмöдны вӧлi öткажитöма.

Гражданка Е.В. Буглак шыöдчис Коми Республикаса Оланподув Ёрдö норасьöмöн, кытöн корö лыддьыны Пöрадоклöн 13 пунктса 2 пунктув Коми Республикаса Оланподувлы лöсявтöмöн, кыдзи сылöн семьялысь да Коми Республикаса Оланподувлöн 17, 41 да 65 статьяясöн гарантируйтöм социальнöй мынтöмъяс босьтысь мукöд гражданалысь оланподув инöдъяс подувтöг дзескöдысьöн.

«Оланiн кыпöдöм либӧ ньöбöм вылö социальнöй мынтöмъяс йылысь» Коми Республикаса Оланпас олöмö пöртан мераяс йылысь» Коми Республикаса Веськöдлан котырлöн 2007 во урасьӧм тöлысь 20 лунся 32 №-а шуöмö вежсьӧмъяс пыртӧм йылысь» Коми Республикаса Веськöдлан котырлöн 2010 во сора тöлысь 9 лунся 205 №-а шуöмöн Пöрадоклöн 13 пунктö вöлi пыртöма вежсьöмъяс, кодъяс серти тайö пунктас артыштöм социальнöй мынтöмъяс вичмöдан пöрадокыс оз паськав оланпастэчасöн урчитöм пöрадок серти тупкысян олан пунктъясысь мöдлаö мунысь граждана вылö. Талун кежлö социальнöй мынтöмъяс вичмöдан пöрадок, мый серти вензьö шыöдчысь, вылынджык вайöдöм категория граждана кузя лоö вынтöмöн.

«Коми Республикаса Оланподув Ёрд йылысь» Коми Республикаса Оланпаслöн 39 статьяса 2 юкöн серти актыс кö, кодлöн оланподувлы лöсялöм кузя вензьöны, вöлi дугöдöма либö вынтöммöдöма делö видлалöм заводитчиг кежлö либö видлалiгöн, заводитöм делöсö позьö дугöдны, лоöмторъясысь кындзи, кор тайö актлöн вöчöмторйöн вöлi торкалöма гражданалысь оланподув инöдъяс да вöля.

Кыдзи тыдовтчö Е.В. Буглаклöн Коми Республикаса Оланподув Ёрдö норасьöмысь да сылöн мамыслöн «Сосногорск» муниципальнöй районса администрацияö шыöдчöмысь налöн эмöсь помкаяс лыддьыны нормативнöй актсö оланподувлы лöсявтöмöн да налысь оланiн кузя инöдъяс торкалысьöн, та вöсна делö кузяыс ёрдпроизводство оз вермы лоны дугöдöма. Шыöдчысьлöн норасьöм лöсялö лэдзӧм корöмъяслы.

«Коми Республикаса Оланподув Ёрд йылысь» Коми Республикаса Оланпаслöн 3 статьяса 2 юкöн да 3 юкöн серти Коми Республикаса Оланподув Ёрд ассьыс уджсö нуöдiгöн решайтö сöмын инöд кузя юалöмъяс да видзчысьö збыль лоöмторъяс тöдмалöмысь да туялöмысь сэк, кор тайö уджыс пырö мукöд ёрдлöн либö мукöд органлöн компетенцияö. Таысь öтдор, тайö Оланпаслöн 68 статьяса 3 юкöн серти Коми Республикаса Оланподув Ёрд примитö шуöмъяс да кывкöртöдъяс сöмын сы серти, мый индöма шыöдчöмын, да актлöн сöмын сiйö юкöн серти, мый шыöдчöмын оланподувлы лöсялöмыс вайöдö вензьöмö.

Та вöсна тайö делö кузя видлаланторйöн лоö Пöрадоклöн 13 пунктса 2 пунктулысь оланподувлы лöсялöмсö прöверитöм да торъя категория гражданалы оланiн кыпöдöм либö ньöбöм вылö социальнöй мынтöмъяс сетан условиеяслысь оланподувлы лöсялöмсö прöверитöм, кодъясöс вынсьöдöма «Оланiн кыпöдöм либӧ ньöбöм вылö социальнöй мынтöмъяс йылысь» Коми Республикаса Оланпас олöмö пöртан мераяс йылысь» Коми Республикаса Веськöдлан котырлöн 2007 во урасьӧм тöлысь 20 лунся 32 №-а шуöмöн Коми Республикаса Веськöдлан котырлöн 2008 во кöч тöлысь 12 лунся 245 №-а шуöм редакцияын, кодi вöлi вына инöдъяскöд йитчöм вензьöмъяс заводитчигöн, мый серти позьö чинтыны социальнöй мынтöмлысь ыдждасö гражданинлöн олан жыр, мый эм, дон мындаын.

2. Россия Федерацияса Оланподувлöн 40 статья серти, мыйлы лӧсялӧны Коми Республикаса Оланподувлöн 41 статьяса положениеяс, быдöнлы гарантируйтсьö оланiн вылö инöд. Канму власьт органъяс да меставывса асвеськöдлан органъяс ышöдöны оланiн кыпöдöм вылö, сетöны оланiн вылö инöд олöмö пöртöм вылӧ позянлун. Ичӧт нажӧткаа гражданалы, оланпастэчасöн индöм мукöд гражданалы, кодъяслы колӧ оланiн, оланiн сетсьö дон босьттöг либö оланпас нормаясöн урчитöм канму, муниципальнöй да мукöд оланiн фондысь шогмана донысь. Оланподув инöдъяс öткодьöсь став гражданалы, найöс дзескöдны некутшöм ногöн оз позь (Россия Федерацияса Оланподувлöн 19 статья, Коми Республикаса Оланподувлöн 17 статья).

Россия Федерацияса Оланподувлöн 72 статья (1 юкöн, «к» пункт) да Коми Республикаса Оланподувлöн 64 статья (1 юкöн, «к» пункт) серти оланiн оланпастэчас кузя юалöмъяс лоöны Россия Федерацияса да Россия Федерациялöн субъектса öтув веськöдланторйöн. Öтув веськöдланторъяс кузя йöзöдсьöны федеральнöй оланпасъяс, мый серти Россия Федерацияса субъектъяс лöсьöдöны ассьыныс инöд боксянь веськӧдлӧм. Коми Республикаса оланпасъяслы да мукöд инöда актлы колö лöсявны оланпастэчаслы, кутшöмъясöс примитöны Россия Федерациялӧн уджмогъяс серти федеральнöй канму власьт органъяс (Коми Республикаса Оланподувлöн 65 статьяса 1 юкöн).

2.1. Оланпастэчасöн урчитöм пöрадок серти Коми Республикаса тупкан олан пунктъясысь мöдлаö мунысь гражданаöс оланiнöн могмöдöмкöд йитчöм йитöдъяс инöд серти лöсьöдöм олöмö пöртсьö «Оланiн кыпöдöм либӧ ньöбöм вылö социальнöй мынтöмъяс йылысь» 2005 во косму тöлысь 5 лунся 30-РЗ №-а Коми Республикаса Оланпас подув вылын, мый серти республиканскöй сьöмкудйысь сьöм тшöт весьтö социальнöй мынтöмъяс вичмöдöмöн налы гарантируйтсьö оланiн. Тайö жö нормативнӧй актöн 5 статьяын оланпас пыртысь Коми Республикаса Веськöдлан котыр водзö сувтöдiс татшöм социальнöй мынтöмлысь вичмöдан пöрадок да условиеяс урчитöм кузя мог.

Сетöм могъяс збыльмöдöм могысь Коми Республикаса Веськöдлан котырöн примитöма «Оланiн кыпöдöм либӧ ньöбöм вылö социальнöй мынтöмъяс йылысь» Коми Республикаса Оланпас олöмö пöртан мераяс йылысь» 2007 во урасьöм тöлысь 20 лунся 32 №-а шуöм, кодöн вынсьöдöма социальнöй мынтöмъяс вичмöдöм кузя юалöмъяс быд боксянь регламентируйтысь видлалан Пöрадоксö.

Пöрадокнас артыштöма, мый социальнöй мынтысьöм вичмöдсьö семьяӧ пырысьяслӧн лыд серти урчитöм оланiнлӧн донлы öткодь мындаын.

Пöрадоклöн 13 пунктса 2 пунктув, мый серти вензьö шыöдчысь, урчитö олан жырлысь öтувъя ыдждасö тöдмалан правилöяс, мый кузя артавсьö социальнöй мынтöмлöн мындаыс, сэк, кор уджтасö пырысь гражданин сетö ассьыс олан жырсö либö примитö решение кольны сiйöс аслыс.

Шыöдчысьöн вайöдöм подувъяс сы йылысь, мый Пöрадоклöн 13 пунктса 2 пунктулысь положениеяс дзескöдöны гражданалысь инöдсö öтчыдъя дон босьттöг благоустроитöм оланiн вылö социальнöй отсöглысь урчитöм мындасö чинтöм вöсна, инöд боксянь лоöны подувтöмöн.

3. «Оланiн кыпöдöм либӧ ньöбöм вылö социальнöй мынтöмъяс йылысь» 2005 во косму тöлысь 5 лунся 30-РЗ №-а Коми Республикаса Оланпаслöн 6 статья серти оланiн кыпöдöм либö ньöбöм вылö социальнöй мынтöмъяскöд йитчöм рöскод сьöмöн могмöдсьö республиканскöй сьöмкудйысь сьöм тшöт весьтö да сылöн йöрышын.

Индöм Оланпасыс да сiйӧс збыльмöдöм могысь примитöм Пöрадокыс лоöны торъя могаöн да урчитöны Коми Республикалысь торъя категория гражданалы, сы лыдын оланпастэчасöн урчитöм пöрадок серти тупкан олан пунктъясысь мöдлаö мунысь гражданалы, социальнöй отсöг сетан содтöд мераяс кузя рöскод обязательствояссӧ.

«Россия Федерацияса субъектъяслысь оланпас пыртысь (бöрйöм) да олöмö пöртысь канму власьт органъяс котыртан öтувъя принципъяс йылысь» 1999 во йирым тӧлысь 6 лунся 184-ФЗ №-а Федеральнöй оланпаслöн 1, 26.3 да 26.14 статьяясса положениеяскöд, кöнi индöма Россия Федерацияса сьöмкуд системалысь, Россия Федерацияса субъектъяслöн сьöмкуд уджмогъяслысь да рöскод уджмогъяслысь принципъяссö, Россия Федерациялӧн бюджет кодексса 31 да 85 статьяяслӧн положениеяскӧд öтвылысь анализируйтiгöн позьö кывкöртавны, мый Россия Федерацияса субъектлы сетöма уджмогъяс ас кежысь урчитны социальнöй отсöг сетан сикас, мында да пöрадок торъя категория йöзлы, кодъясöс сьöмöн могмöдны уполномочитöма Россия Федерацияса субъектъяслы.

Россия Федерацияса сьöмкуд кодекслöн 85 статьяса 6 пункт серти Россия Федерацияса субъектлöн канму власьт органъяс вермöны лöсьöдны да пöртны олöмö рöскод обязательствояс, кутшöмъяс йитчöмаöсь сiйö юалöмъяс решитöмкöд, мый оз пырны федеральнöй канму власьт органъяслöн, меставывса асвеськöдлан органъяслöн компетенцияö да найöс абу босьтöма федеральнöй оланпасъясöн, Россия Федерацияса субъектлöн оланпасъясöн Россия Федерацияса субъектлöн канму власьт органъяслöн компетенцияысь, сöмын Россия Федерацияса субъектлöн сьöмкудйысь лöсялана сьöм дырйи (сьöмкудкостса трансфертысь öтдор).

Сы вöсна, мый «Оланiн кыпöдöм либӧ ньöбöм вылö социальнöй мынтöмъяс йылысь» 2005 во косму тöлысь 5 лунся 30-РЗ №-а Коми Республикаса Оланпасöн урчитöм гражданалы социальнöй отсöг сетан мераяс лоöны федеральнöй сьöмкудйысь сьöм тшöт весьтö сьöмöн могмöдан «Оланiн» федеральнöй уджтаслöн сöмын содтöдöн, а сьöмыс ставнас мунö республиканскöй сьöмкудйысь, та вöсна Коми Республика вермö ас кежысь урчитны оланiн кыпöдöм либö ньöбöм вылö социальнöй мынтöмъяслысь мындасö да татшöм мынтöмъясыслысь сетанногсö.

Татшöм кывкöртöдыс сöгласуйтсьö Коми Республикаса Оланподув Ёрд позициякöд, мый вöлi петкöдлöма Н.И. Крамаренколöн норасьöм кузя 2006 во кöч тöлысь 5 лунся Шуöмын, мый серти Россия Федерацияса канму власьт органъяс да Россия Федерацияса субъектъяслöн канму власьт органъяс костын веськöдланторъяс да уджмогъяс юклан принципъяс сетöны позянлун Россия Федерацияса субъектъяслы ас кежысь вöдитчыны Россия Федерацияса субъектъяслöн сьöмкудъясöн канму удж вöчöм могысь, сы лыдын канмулысь, кыдзи социальнöйлысь. Та вöсна сетöм уджмогъясын да рöскод обязательствояслöн экономическöй позянлунъясын, веськыдлун принцип серти, мый петö öткодьлун принципысь (Коми Республикаса Оланподувлöн 17 статья), Коми Республикаса оланпас пыртысь вермö сетны социальнöй отсöг мераяс сэк, кор тайö лöсялö республикалöн экономическöй  позянлунъяслы.

Та дырйи оланiн кыпöдöм либö ньöбöм вылö гражданалы, налысь олан жырсö, мый эм, лыддьöмöн вичмöдöм социальнöй мынтöмъяс артыштан Пöрадоклöн 13 пунктса 2 пунктувлысь положениеяссö оз позь видлавны кыдзи шыöдчысьлысь оланподув инöдъяссö, мый гарантируйтöма Коми Республикаса Оланподувлöн 17 да 41 статьяясöн, дзескöдöмöн, бырöдöмöн либö чинтöмöн.

3.1. Пöрадоклöн 1 пунктса 5 абзац да 2 пункт серти да «Коми Республика мутасын торъя олан пунктъяс тупкыны шуан пöрадок да условиеяс йылысь» Коми Республикаса Веськöдлан котырлöн 2007 во ода-кора тöлысь 24 лунся 96 №-а шуöмöн (Коми Республикаса Веськöдлан котырлöн 2008 во урасьöм тöлысь 21 лунся 30 №-а шуöм редакцияын) вынсьöдöм Коми Республика мутасын торъя олан пунктъяс тупкыны шуан условиеяс серти Коми Республика мутасын олан пункт вермас лыддьысьны тупкысянаöн Коми Республикаса канму власьт органъяс, Коми Республикаса меставывса асвеськöдлан органъяс вöзйöм кузя да сöмын сэнi пыр олысь став гражданалöн сёрнитчöм серти. Та дырйи гражданалöн сöгласиеыс быть лоö налöн веськыд кöсйöмöн да эскöдсьö олысьяслöн скод решениеöн либö мукöд документöн.

Татшöм ногöн олан пункт тупкöм лоö кыкнанладорсянь решениеöн, кор граждана тöдöмöн босьтöны ас выланыс выльлаын овмöдчигöн сьöкыдлунъяскöд йитчöм кутшöмсюрö риск, а Коми Республика, тайö гражданаыслы олан жырйöн могмöдöмын отсöг сетiгöн, финансöвöй позянлунъяс вылö мыджсьöмöн лоö налöн социальнöй да материально-бытöвöй подувлöн гарантöн.

Шыöдчысьлöн висьтасьöмысь тыдовтчö, мый мöдлаö мунöм вылö семьяö став пырыссянь сöгласие вöлi босьтöма, оланiн кыпöдöм вылö сьöм отсöг сетан ног налы вöлi тöдса да наöн примитöма, та вöсна лыддьыны, мый шыöдчысьлысь Коми Республикаса Оланподувлöн 41 статья вöлi торкалöма, подулыс абу.

4. Видлалан оланпас инöдъяслöн оланподув-инöда вежöртасыс висьталö сы йылысь, мый оланiнöн могмöдан юкöнын урчитöм гарантияясыс паськалöны сöмын сiйö граждана вылö, кодъяслы колö бурмöдны оланiн условиеяссö, медым найöс вуджöдны оланiнöн могмöдöмаяс категория лыдö. Сэк жö ни канму гарантияяс йылысь федеральнӧй оланпастэчас, ни Коми Республикаса оланпастэчас оз кутны колöмлун вежöртас да гражданаöс оланiн условиеяс бурмöдöмын колысьясöн лыддьöм вылö подув оз лöсьöдны. Тайö юалöмъясыс лöсьöдсьöны вына Россия Федерацияса оланiн кодекслöн нормаясöн, кодлöн  56 статьяса медводдза юкöнысь 2 пункт серти гражданаöс, оланiн условиеяс бурмöдiгöн, мый серти налы олан жыр сетöм вылö подулыс эз коль, оланiн условиеяс бурмöдан колысьяслöн учётысь киритöны.

Татшöм ногöн, канмулöн оланподув-инöда могыс лоö сыын, медым могмöдны тупкысян олан пунктъясысь мöдлаö мунысь гражданаöс оланiнöн кокньöдöм подув вылын. Но тайö оз ло тырвыйö могöн, сы вöсна мый оланiн кокньöд босьтöм вылö инöд эм сöмын налöн, кодъяс оланiн сетан лунас вöлiны олан условиеяс бурмöдны колысьяс лыдын да сетiсны кыв прöстмöдны олан жырсö, кöнi олiсны мöдлаö мунтöдз (Пöрадоклöн 13 пунктса 1 пунктулысь «а» да «б» пунктувъяс).

4.1. Россия Федерацияса оланiн кодекслöн 51 статьяса 1 юкöнлысь 2 пункт серти социальнöй медалан сёрнитчöмъяс серти сетан олан жырйын нуждайтчысь гражданаöн лыддьысьöны, сы лыдын граждана, кодъяс лоöны социальнöй медалан сёрнитчöмъяс серти олан жыр медалысьясöн либö социальнöй медалан сёрнитчöм серти олан жыр медалысьлöн семьяö пырысьясöн либö олан жыр собственникъяслöн семьяö пырысьясöн да олан жырлöн öтувъя ыджданас семьялöн öти морт вылö учётнöй нормаысь этшаджык могмöдöмаясöн.

Олан жырйын нуждайтчысь вежöртас стöчмöдiгöн, оланпас пыртысь такöд тшöтш артыштöма, мый гражданинлöн да (либö) сылöн семьяö пырысьяслöн кö эм медалан сёрнитчöмъяс кузя босьтöм да (либö) асэмбурын инöд кузя лоысь некымын олан жыр, олан жырлöн öтувъя ыдждаöн могмöдан тшупöдыс тöдмавсьö став индöм олан жыръяслысь став öтувъя ыдждасö лыддьöмöн (Россия Федерацияса оланiн кодекслöн 51 статьяса 2 юкöн).

2010 во вöльгым тöлысь 25 лунся 1448-О-О №-а кывкöртöдын гижöм Россия Федерацияса Оланподув Ёрдлöн видзöдлас серти  Россия Федерацияса оланiн кодекслöн 51 статьяса 2 юкöнысь положениеяс индöмаöсь олан жыръяс сöмын наын збыль нуждайтчысь йöзлы сетан принцип збыльмöдöм вылö да такöд йитöдын Россия Федерацияса Оланподувлöн 19 статьяöн вынсьӧдöм öткодьлун принцип збыльмöдöм вылö.

Россия Федерацияса оланiн кодекслöн 86 статьяысь положениеяс видлалiгöн, колö кутны тöд вылын, мый керка разьöмкöд йитöдын оланiн сетiгöн колö кутчысьны кодекслöн 57 статьяса корöмъясӧ, кодъяс серти олан жырлысь, мый социальнöй медалан сёрнитчöм серти сетöма гражданинлы, кодлöн эм асэмбурын олан жыр, öтувъя ыдждасö урчитiгöн лыддьысьö и сылöн асэмбурын лоысь олан жырлöн ыдждаыс.

4.2. Россия Федерацияса оланiн кодекслöн 1 статьяса 2 юкöн серти граждана асланыс видзöдöм серти да асланыс интересъясын вермöны збыльмöдны ассьыныс оланiн инöдъяссö, сы лыдын вöдитчыны наöн.

Видлалан инöд йитӧдъяс дорö артыштӧмӧн тайö гарантияясыс тыдовтчисны Пöрадоклöн 13 пунктса 2 пунктулын, код серти гражданалы сетсьö позянлун аслыныс бöрйыны оланiнöн могмöдан ногсö либö жырсö, кöнi олöны, прöстмöдны да босьтны социальнöй мынтöмсö тырвыйö, либö оланiнсö, мый эм, кольны ас сайын – сэки социальнöй мынтöм чинтыссьö оланiн дон мында вылö.

Правилöяс, сы лыдын пункт, мый серти вензьöны, кольӧны тупкысян олан пунктъясысь мöдлаö мунысь граждана сайын оланiнöн могмöдан кокньöд условиеяссö, налы оланiн условиеяс бурмöдӧм вылӧ социальнöй мынтöмъяс сетан формаын сэтшöм жö мындаын вичмӧдӧмын, кутшöм оланiн кокньöд вермас сетсьыны тайö гражданаыслы оланiн оланпастэчас норма серти натуральнöй формаын.

Тадзикӧн, Пöрадоклöн 13 пунктса 2 пунктулöн урчитöм оланiн кыпöдöм либö ньöбöм вылö социальнöй мынтöмъяс торъя категория гражданалы сетан правилöяс лöсялöны Россия Федерацияса оланiн оланпастэчаслöн нормаяслы, а тайö нормасö мöд нога гöгöрвоöмыс лоӧ торкалöмöн да Коми Республикаса Оланподувлöн 65 статьяса корöмъяслы лöсявтöмöн.

Вылынджык висьталöм серти Коми Республикаса Оланподувлöн 96 статьяса коймöд юкöн вылӧ, «Коми Республикаса Оланподув Ёрд йылысь» Коми Республикаса Оланпаслöн 66-69, 93, 94 статьяяс вылö мыджсьöмöн Коми Республикаса Оланподув Ёрд

шуис:


1. Лыддьыны «Оланiн кыпöдöм либö ньöбöм вылö социальнöй мынтöмъяс йылысь» Коми Республикаса Оланпас олöмö пöртан мераяс йылысь» Коми Республикаса Веськöдлан котырлöн 2007 во урасьöм тöлысь 20 лунся 32 №-а шуöмын (Коми Республикаса Веськöдлан котырлöн 2008 во кöч тöлысь 12 лунся 245 №-а шуöм редакцияын) урчитöм оланiн кыпöдöм либö ньöбöм вылö социальнöй мынтöм торъя категория гражданалы сетан пöрадоклöн да условиеяслӧн 13 пунктса 2 пунктув Коми Республикаса Оланподувлы, сылöн 17, 41 да 65 статьяяслы лöсяланаöн.

2. «Коми Республикаса Оланподув Ёрд йылысь» Коми Республикаса Оланпаслöн 73 статья серти тайö Шуöмыс лоö медбöръяöн, оз обжалуйтсьы, пыр жö вынсялö сiйöс йöзöдöм бöрын, уджалö веськыда да оз кор мукöд органсянь да чина йöзсянь эскöдöм.

3. «Коми Республикаса Оланподув Ёрд йылысь» Коми Республикаса Оланпаслöн 72 статья серти тайö Шуöмсö колö дзик пыр йöзöдны «Коми Республикаса канму власьт органъяслöн индöд-тшöктöмъяс» журналын  да «Республика» газетын.

Коми Республикаса Оланподув Ёрд

Игнатова Е.Н. …  пас

